ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023 ԹՎԱԿԱՆԻ ԴԵԿՏԵՄԲԵՐԻ 28-Ի ԹԻՎ 2326-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄ ԿԱՏԱՐԵԼՈՒ ՈՒ ՖԻԶԻԿԱԿԱՆ ԱՆՁԱՆՑ ՊԱՐՏԱՎՈՐՈՒԹՅՈՒՆՆԵՐԸ ՆԵՐԵԼՈՒ ԵՎ ՈՐՊԵՍ ՊԵՏԱԿԱՆ ՖԻՆԱՆՍԱԿԱՆ ԱՋԱԿՑՈՒԹՅՈՒՆ ՁԵՎԱԿԵՐՊԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ (ԱՅՍՈՒՀԵՏ՝ ՆԱԽԱԳԻԾ) ԸՆԴՈՒՆՄԱՆ

1. Կարգավորման ենթակա ոլորտի կամ խնդրի սահմանումը.
ՀՀ կառավարության 2023 թվականի դեկտեմբերի 28-ի թիվ 2326-Ն որոշման (այսուհետ՝ Որոշում) 1-ին կետով սահմանվել են Լեռնային Ղարաբաղի կառավարության և նրա ստեղծած հիմնադրամների, առանձին իրավաբանական և ֆիզիկական անձանց նկատմամբ Հայաստանի Հանրապետության առևտրային բանկերի, վարկային և ապահովագրական կազմակերպությունների (ֆինանսական կազմակերպություններ) դրամական պահանջների (գույքային իրավունքների) զիջման դիմաց պետական գանձապետական պարտատոմսերի թողարկման, տեղաբաշխման, շրջանառության, հետգնման, մարման առանձնահատկությունները՝ համաձայն N 1 հավելվածի:
Որոշման 2-րդ կետով սահմանվել են Որոշման 1-ին կետում նշված առանձին իրավաբանական և ֆիզիկական անձանց պարտավորությունների ընտրանքի չափանիշները և ֆինանսական կազմակերպությունների կողմից դրամական պահանջների (գույքային իրավունքների) փոխանցման, փոխանցված դրամական պահանջների (գույքային իրավունքների) վերաբերյալ տեղեկատվության հրապարակման կարգը՝ համաձայն N 2 հավելվածի:

2. Ընթացիկ իրավիճակը և իրավական ակտի ընդունման անհրաժեշտությունը.
Նախագծով կարգավորվում են Որոշմամբ առկա անճշտությունները՝ հնարավոր տարընկալումներից խուսափելու նպատակով:
Նախագծով առաջարկվում է լրացնել Որոշման 1-ին կետում նշված առանձին իրավաբանական և ֆիզիկական անձանց պարտավորությունների ընտրանքի չափանիշները՝ որպես նոր չափանիշ սահմանելով՝
1) Հայաստանի Հանրապետության քաղաքացիներին Լեռնային Ղարաբաղի տարածքում օգտագործման նպատակով տրամադրված սպառողական կամ գյուղատնտեսական վարկեր (այդ թվում՝ ոսկու գրավադրմամբ), որոնք ապահովված են եղել Լեռնային Ղարաբաղի տարածքում գտնվող անշարժ գույքի գրավով կամ Լեռնային Ղարաբաղից ունեցած եկամուտներով կամ վարկի տրամադրման պահին վարկառուն հաշվառված է եղել Լեռնային Ղարաբաղի տարածքում՝ բացառությամբ 2020 թվականի սեպտեմբերի 30-ի դրությամբ անհուսալի վարկերի: Ընդ որում, ընտրանքի նույն չափանիշը կիրառելի է, եթե ֆինանսական կազմակերպությունների՝ տվյալ վարկառուի հանդեպ ընտրանքի նույն չափանիշին բավարարող դրամական պահանջների (գույքային իրավունքների) հանրագումարը 2023 թվականի դեկտեմբերի 29-ի դրությամբ չի գերազանցում 2,500,000.0 ՀՀ դրամը,
2) Լեռնային Ղարաբաղի քաղաքացիներին տրամադրված սպառողական վարկեր (այդ թվում՝ ոսկու գրավադրմամբ), որոնց օգտագործման վայրը և վարկառուի եկամուտների ստացման աղբյուրը հայտնի չէ՝ բացառությամբ 2020 թվականի սեպտեմբերի 30-ի դրությամբ անհուսալի վարկերի: Ընդ որում, ընտրանքի նույն չափանիշը կիրառելի է, եթե ֆինանսական կազմակերպությունների՝ տվյալ վարկառուի հանդեպ ընտրանքի նույն չափանիշին բավարարող դրամական պահանջների (գույքային իրավունքների) հանրագումարը 2023 թվականի դեկտեմբերի 29-ի դրությամբ չի գերազանցում 2,500,000.0 ՀՀ դրամը,
3) Որոշման Հավելված 2-ի 2-րդ կետի աղյուսակի 5.1-ից 5.8-րդ կետերի չափանիշներին բավարարող լուծարման գործընթացում գտնվող ֆինանսական կազմակերպությունների դրամական պահանջներ (գույքային իրավունքներ):
Որոշման 1-ին կետում նշված առանձին իրավաբանական և ֆիզիկական անձանց պարտավորությունների ընտրանքի չափանիշների լրացումը նպատակ է հետապնդում դրանք համապատասխանեցնել ՀՀ Ազգային ժողովի կողմից 2023 թվականի դեկտեմբերի 22-ին ընդունված ««Հայաստանի Հանրապետության 2023 թվականի պետական բյուջեի մասին» օրենքում լրացումներ կատարելու մասին» ՀՕ-412-Ն օրենքի և Որոշման ընդունման հիմքում դրված նպատակներին:
Միևնույն ժամանակ, հաշվի առնելով, որ Որոշման 3-րդ կետով սահմանված դիտարկման գործընթացն ավարտված չէ, Նախագծով առաջարկվում է Որոշման Հավելված 2-ի 3-րդ կետում «մինչև 2024 թվականի հունիսի 15-ը» բառերը հանել՝ դրանով իսկ չսահմանափակելով դիտարկման գործընթացի իրականացման ժամկետը:
Բացի այդ, Նախագծով ՀՀ կառավարությանն իրավասություն է վերապահվում Նախագծի 2-րդ կետով նախատեսված դրամական պահանջների (գույքային իրավունքների) փոխանցման գործարքների կնքումից հետո ներել Որոշման Հավելված 2-ի 2-րդ կետի աղյուսակի՝ Նախագծով լրացված 5.7-րդ, 5.8-րդ և 5.9-րդ տողում նախատեսված ոսկյա իրերի գրավադրմամբ տրամադրված սպառողական վարկերով ֆիզիկական անձանց պարտավորությունները՝ ձևակերպելով որպես այդ անձանց տրամադրված պետական ֆինանսական աջակցություն, ինչպես դա իրականացվել է ՀՀ կառավարության 2024 թվականի ապրիլի 4-ի Ֆիզիկական անձանց պարտավորությունները ներելու և որպես պետական ֆինանսական աջակցություն ձևակերպելու մասին թիվ 481-Ա որոշման դեպքում:

3. Կարգավորման նպատակը և ակնկալվող արդյունքը.
[bookmark: _GoBack]Նախագծով առաջարկվում է որոշակիացնել Որոշման 1-ին կետում նշված առանձին իրավաբանական և ֆիզիկական անձանց պարտավորությունների ընտրանքի գործող չափանիշները՝ դրանք լրացնելով նոր չափանիշներով:

4. Իրավական ակտի նախագիծը մշակող պատասխանատու մարմինը, ինչպես նաև, անհրաժեշտության դեպքում, նախաձեռնողի, հեղինակների և մշակմանը մասնակցող անձանց մասին տեղեկություններ.
Նախագիծը մշակվել է ՀՀ ֆինանսների նախարարության կողմից:

5. Նախագծի ընդունման կապակցությամբ պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացումների կամ նվազեցումների մասին.
Նախագծի ընդունման կապակցությամբ պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացում կամ նվազեցում չի նախատեսվում:

6. Նախագծի ընդունման կապակցությամբ այլ իրավական ակտերի ընդունման անհրաժեշտության մասին.
Նախագծի ընդունման կապակցությամբ այլ իրավական ակտերի ընդունման անհրաժեշտություն չկա:

7. Կապը ռազմավարական փաստաթղթերի հետ
Նախագծի ընդունումը չի բխում որևէ ռազմավարական փաստաթղթից:

